[image: image1][image: image3.jpg]KD.OCCBOD.HH hirw:;l

o
L

zwm,

ape_ovcnuWCLQW_ﬁr




[image: image4.jpg]3 4



[image: image5.wmf] 

[image: image6.jpg]


[image: image7.jpg]


[image: image8.jpg]


[image: image9.jpg]


[image: image10.jpg]



[image: image11.jpg]



[image: image12.jpg]



[image: image13.jpg]



[image: image14.jpg]



[image: image15.png]


[image: image16.png]


[image: image17.bmp][image: image18.jpg]


[image: image19.jpg]


[image: image20.jpg]


[image: image21.jpg]





 



                                  КАЛӘМ  ИЗГЕГӘ  ТАРТЫР

                                            Cау  бул,мәктәп!

                  Соңгы кыңгырау  авазы чыңлый  

                   Бүген һәр мәктәп  каршында.

                   Чыгарылыш сыйныф егет-кызлары

                   Тезелгәннәр мәктәп янында.
                                     Үзәкләрне өзеп яңгырыйлар

                                     Матур җыр, шигырь-теләкләре.

                                     Әти-әниләрнең күзләреннән

                                    Тәгәрәде  шатлык яшьләре.
                                                                        Мәктәп каршындагы бөдрә тал да

                                                                        Тибрәлә- хушлаша, гүя  кул болгап.

                                                                       Без китәрбез  инде, вакыт җитә:
                                                                       Хуш, укытучым, сау бул, мәктәп!                           
                                                                                                                Зиннатуллина  Ландыш,

                                                                    Түбән Аты  төп гомуми белем мәктәбенең 9 нчы сыйныф укучысы

                        


“Әдәби җәүһәр”-бездә!
Татарстан Республикасы Арча муниципаль районының Габдулла Тукай туган Кушлавыч авылында шагыйрьнең тууына 130 ел тулуы уңаеннан күп кенә бәйрәм чаралары үткәрелде. "Әдәби җәүһәрләр" I Россиякүләм татар әдәбиятын сөючеләр бәйгесенең финал туры, "Әкияттә кунакта" Г.Тукайның тууына 130 ел тулуга багышланган Россиякүләм видео мастер-класслар бәйгесенең бүләкләү тантанасы, "Болгар" радиосының "Чәкчәк" тапшыруын алып баручылар җитәкчелегендәге "Тукай эзләре буенча сәфәр"дә катнашучылар белән очрашу шундыйлардан...

    "Әдәби җәүһәрләр" дип исемләнгән I Россиякүләм татар әдәбиятын сөючеләр бәйгесенең беренче туры 2015 елның сентябрь аенда аның төп оештыручылары - Татнетны үстерү фонды һәм Татарстан Язучылар берлеге белән оештырылып башланып киткән иде. Бәйгенең финал туры ТР Арча муниципаль районы Башкарма комитеты, Арча районы Мәгариф идарәсе, Арча районы мәдәният бүлеге һәм Кушлавыч төп гомумбелем мәктәбе белән берлектә оештырылып үткәрелде.

    Бәйгенең иганәчеләре:

    - "Таттелеком" акционерлык җәмгыяте,

    - Г.Камал исемендәге Татар дәүләт Академия театры,

    - "Милли" чәчәк студиясе.

    Мәгълүмати иганәчеләр:

    - "Яңа гасыр" телерадиокомпаниясе (шул исәптән - "Болгар" радиосы),

    - "Идел" журналы,

    - "Сөембикә" журналы,

    - "Казан утлары" журналы,

    - "Тылсымлы куллар" журналы, 

    - "Арча радиосы",

    - "Арча хәбәрләре" газетасы.

Кунаклар мәктәп белән танышып, чәйләп алганнан соң,  Габдулла Тукай һәйкәленә чәчәкләр салдылар. Кушлавыч авылы җирле хакимият җитәкчелеге килгән кунакларны Кушлавыч авылындагы тарихи объектларның урнашу урыннары белән кыскача гына таныштырып үтте.

Тукайның тууына 130 ел уңаеннан быел күп кенә мәдәни-тарихи объектлар (Тукай музее һ.б. тарихи объектлар) яңартылды. Шуларның берсе - Кушлавыч авыл клубы. Санап кителгән чаралар нәкъ менә яңартылган клубта үткәрелде.

    Клуб мөдире, Татарстанның атказанган мәдәният хезмәткәре Фәния Хәнәфиева, бәйрәм чарасы кунакларын шигъри сәламнәре белән каршылады, тантананы Арча районы мәгариф идарәсе җитәкчесе Зөлфәт Дәүләтбаев ачып җибәрде.

"Әдәби җәүһәрләр" финал бәйгесен аның идея авторы һәм җитәкчесе Раил Гатауллин алып барды. Ул залдагы тамашачыларны жюри әгъзалары белән таныштырды. Алар:

    Фоат Галимуллин- әдәбият галиме, КФУ профессоры, Татарстан Язучылар берлеге әгъзасы,

    Рәмис Аймәт- Татарстан Язучылар берлеге рәисе урынбасары,

    Рифә Рахман-  шагыйрә, Татарстан Язучылар берлеге әгъзасы,

    Гөлзадә Бәйрәмова- "Казан утлары" журналы хезмәткәре, Татарстан Язучылар берлеге әгъзасы,

    Лениза Вәлиева- шагыйрә, ИЯЛИ хезмәткәре, Татарстан Язучылар берлеге әгъзасы.

   Аннары финал турында катнашу өчен өстәлләр янына беренче тур җиңүчеләре чакырылды. Алар:

   Ситдикова Гөлшат, методист-программист, Казан шәһәре,

    Бахтеева Гөлчәчәк, Казан шәһәре Идел буе районы 127 нче мәктәпнең I кв.категорияле татар теле һәм әдәбияты укытучысы,

    Шәйдуллина Гүзәлия, Казан шәһәре Вахитов районы 5 нче лицееның югары кв. категорияле татар теле һәм әдәбияты укытучысы,

    Мостафина Әлфия, Балык Бистәсе районы Ямаш урта мәктәбенең югары кв.категорияле татар теле һәм әдәбияты укытучысы.
[image: image2]
Викторина тәмамланганнан соң,  икенче чара - "Әкияттә кунакта" дип исемләнгән, Г.Тукайның тууына 130 ел тулуга багышланган видео мастер-класслар бәйгесенең иң уңышлы эшләрен тәкъдим итү оештырылды. Тамашачылар, бик кызыксынып, әлеге видеолардан өзекләр белән таныштылар, укучыларның эшләренә сокландылар. Әлеге эшләр видеода гына күрсәтелеп калмады, Кушлавыч авылы мәктәбе фойесында да тәкъдим ителде. Төшке ашка кергән вакытта, финалистлар әлеге кул эшләре белән таныша, реаль экспонатларны күрә алдылар.

    Бәйгегә эшләр алуның соңгы көненә барлыгы 105 эш кабул иде!

    Катнашу географиясе буенча түбәндәге районнар иң актив катнашучылар: Актаныш, Алабуга, Әлки , Арча, Әтнә, Балтач, Биектау, Бөгелмә, Казан шәһәре, Кама Тамагы районы, Кукмара, Мамадыш, Яңа Чишмә, Норлат, Питрәч, Саба, Сарман, Тукай, Теләче, Яшел Үзән районнары...

    Яшь төркемнәре һәм номинацияләр буенча эшләр саны түбәндәгечә:

 - 1.1. Балалар бакчасы төркеме, "Әкият геройлары" номинациясе: 9 катнашучы;

 - 1.2. Балалар бакчасы төркеме, "Г.Тукай иҗаты эпизодлары" номинациясе: 16 катнашучы;

 - 2.1. Башлангыч класс укучылары, "Әкият геройлары" номинациясе: 15 катнашучы;

 - 2.2. Башлангыч класс укучылары, "Г.Тукай иҗаты эпизодлары" номинациясе: 31 катнашучы;

 - 3.1. 5-8 класс укучылары, "Әкият геройлары" номинациясе: 18 катнашучы;

 - 3.2. 5-8 класс укучылары, "Г.Тукай иҗаты эпизодлары" номинациясе: 9 катнашучы;

 - 4.1. 9-11 класс укучылары, "Агачта бизәкле кисеп эшләү" номинациясе: 1 катнашучы;

 - 4.2. 9-11 класс укучылары, "Агачта бизәкле көйдереп эшләү" номинациясе: 6 катнашучы.

    Конкурсның призлы I урынын яулаучылар һәм Гран-При иясе (катнашучы һәм бер җитәкче) 22нче апрель көнне Татарстан Республикасы Арча муниципаль районы Кушлавыч авылына бүләкләү тантанасына чакырылдылар (калган призлы урын ияләренә дипломнар һәм эшләре, барлык таләпләргә җавап биреп,  конкурста катнашучыларга сертификатлар заявкаларында күрсәтелгән электрон почта әрҗәләренә электрон формада юлланачак):

 - 1.1. Балалар бакчасы төркеме, "Әкият геройлары" номинациясе:
    I урын Әтнә районы Күәм балалар бакчасы. Гатауллина Лилия, җитәкчесе Гатауллина Рафия Фирдүсовна.

 - 1.2. Балалар бакчасы төркеме, "Г.Тукай иҗаты эпизодлары" номинациясе:
    I урын Арча районы Кушлавыч балалар бакчасы. Минһаҗева Зәлинә, җитәкчеләр Әюпова Алинә Рүзәлевна, Әюпова Равилә Гаделовна.

 - 2.1. Башлангыч класс укучылары, "Әкият геройлары" номинациясе:
    I урын Кукмара районы Кукмара 3нче номерлы урта гомуми белем мәктәбе. Хисмәтова Фәридә, җитәкчесе Хисмәтова Ралинә Фәритовна.

 - 2.2. Башлангыч класс укучылары, "Г.Тукай иҗаты эпизодлары" номинациясе:
    I урын Арча районы Яңа Кенәр махсус (коррекцион) гомуми белем VIII төр мәктәп-интернаты. Вәлиуллин Ильназ, җитәкчесе Габдрахманова Нурия Равилевна.

 - 3.1. 5-8 класс укучылары, "Әкият геройлары" номинациясе:
    I урын Арча районы Носы төп гомуми белем мәктәбе. Степанова  Алинә, җитәкчесе Григорьева Лена Ильясовна.

 - 3.2. 5-8 класс укучылары, "Г.Тукай иҗаты эпизодлары" номинациясе:
    I урын Бөгелмә районы Бөгелмә 3нче номерлы урта гомуми белем мәктәбе. Чинар Маһинур-Кәримә, җитәкчесе Галимова Рәзилә Ринатовна.

 - 4.1. 9-11 класс укучылары, "Агачта бизәкле кисеп эшләү" номинациясе:
    I урын Арча районы Яңа Кенәр махсус (коррекцион) гомуми белем VIII төр мәктәп-интернаты. Мостафин Ильнур, җитәкчесе Латипов Рәдиф Нурмөхәммәтович

 - 4.2. 9-11 класс укучылары, "Агачта бизәкле көйдереп эшләү" номинациясе:
    I урын Актаныш районы Аккүз төп гомуми белем мәктәбе. Хисамова Ралина, җитәкчеләр Хисамова Айсылу Фәритовна, Шәвәлиев Дилүс Мирзасалихович.

ГРАН-ПРИ:

Теләче районы Иске Җөри урта гомуми белем мәктәбе.
Салихов  Раил, җитәкчесе Мохтарова  Гөльнур Тимербаевна. 
Тулырак һәм фотомизгелләр белән: http://qushlawich.ru/node/662 

Кушлавыч төп гомуми белем мәктәбенең укыту-тәрбия эшләре буенча директор урынбасары Әюпов И.И.

Югалып калма!


2010 нчы елның 1нче сентябреннән бирле Россиякүләм балалар "Ышаныч" телефоны эшләп килә. Халыкара балалар ышаныч телефоны көнен билгеләп үтүгә Россиядә 2009 нчы елда кушылдылар. Бу бәйрәм 17 нче май көнне билгеләп үтелә. Бала, ышаныч телефоны буенча, аноним рәвештә, квалификацияләнгән психологик ярдәм алырга мөмкин. Шулай ук бу номер буенча гаиләдә һәм аннан тыш физик көч куллану очраклары буенча да ярдәм сорарга була. Россиякүләм ышаныч телефоны - 8-800-2000-122 (гади телефоннан да, кесә телефоныннан да шалтырату бушлай).

Арча муниципаль районы  “Арча мәгариф идарәсе”





Күңелләрдә мәңге калсын кыңгыраулы �мәктәп еллары











Кирәкми безгә сугыш!


Сугыш, сугыш! Канлы сугыш,


Йөрәкләрне яралый.


Аң булыгыз сез, кешеләр,


Сугышырга - ярамый!


Күпме җаннар юк ителгән


Бу аяусыз сугышта!


Сугышсак та җиңәбез, дип


Уйламагыз, ялгыш та!


Кирәк түгел кан коюлар,


Ачы күз яшьләре дә.


Ышанам мин, сугышларсыз,


Бәхетле яшәремә.


Миңнуллин Идрис


Утар-Аты төп гомуми белем мәктәбенең 4 нче сыйныф укучысы

Сугыш җиле һәр гаиләнең ишеген какты. Безнең җирлектән ватан сугышына 500 дән артык кеше киткән, шуларның 90ы гына кире әйләнеп кайту бәхетенә ирешкән. Күпме якташыбыз чит-ят җирләрдә ятып калган. Исән-сау кайткан ветераннарның да соңгысы җир куенына тапшырылды инде.


   Түбән Аты мәктәбе укытучылары һәм укучылары коллективы Бөек Җиңүнең 71 еллыгын лаеклы каршылау өчен зур тырышлык куйдылар. Быелгы чаралар үзенчәлекле гамәл белән истә калды: Россия күләмендә оештырылган,                                                                                                                                                                                                                                                                                                                                                                                                                                                                                                “Үлемсез полк” дип аталган проектка укучыларыбыз да бик теләп кушылдылар. Әйтергә кирәк, уңышлы килеп чыкты. Балалар сугышта катнашкан, яу кырында  ятып калган яки кайткач, инде тыныч тормышта вафат булган бабаларының, туганнарының фоторәсемнәре белән үзәк урам буйлап мәдәният йорты белән янәшә торган төп һәйкәл янындагы мәңгелек ут янына җыйналдылар. Алга таба чакырылган тыл ветераннары хөрмәтенә әдәби-музыкаль композиция тәкъдим ителде, аларга котлау открыткалары тапшырылды, тантаналы митинг булды, сугышта һәлак булганнар хөрмәтенә венок салынды.


   Яу кырында башын салган каһарманнарны онытмау, укучыларда ватанпәрвәрлек хисләрен тәрбияләү максатыннан эшләнгән әлеге изге гамәлне киләчәктә дә дәвам итәргә дигән фикергә килдек, чөнки илбасарларны юк итүдә соңгы тамчы каннарынача көрәшкән авылдашларыбызны, якташларыбызны онытырга беребезнең дә хакы юк! Алар һәрвакыт безнең белән, безнең сафта! Сугыш кире кайтмасын, кабатланмасын!


                                           


                                       Хәмидуллин Д.М ., 


                                       Түбән Аты төп гомуми белем мәктәбенең  


                                  тәрбия эшләре буенча директор урынбасары.








1 май - Яз һәм  Хезмәт бәйрәме.


9  май – Бөек Җиңүгә 71 ел.


15 май - Гаилә көне.


15 май - язучы Радик Фәизовның тууына 85 ел.


17 май – Россиякүләм балалар “Ышаныч” телефоны көне.


19 май - Пионерия көне.


23 май - Гамил Афзалның тууына 85 ел.


25 май – мәктәпләрдә соңгы кыңгырау бәйрәме.








Май – истәлеккә бай ай.

Бу санда


Мәңгелек дан сезгә, батырлар!


“Үлемсез полк”-безнең белән янәшә.


Укучылар иҗаты.


Соңгы кыңгырау чакыра зур юлга.


Эшлибез дә, укыйбыз да!





































































































Бу санда:





Сугыш кайтавазы

Бабаем - горурлыгым


Бабам        Мифтахетдинов 


 Гарифулла Мифтахетдин улы 


                               1910 нчы      елның       22 нче  июнендә Арча районы Наласа 


                         авылында урта хәлле гаиләдә 


                                    өченче  бала   булып дөньяга


 килә.        Бабаема      16  яшь 


булганда, аның әнисе авырып китә. Өйдә гаиләне алып бару авырлаша. Озак та тормый, бабай Нәкыя исемле авыл кызын кияүгә ала. Бергә матур гаилә корып җибәрәләр, ике уллары, ике кызлары туа.


       1941 нче елның 22 нче июнендә, үзенең туган көнендә, Бөек Ватан сугышына китә. Аңа бу вакытта 31 яшь була. Минем бабам Гарифулла да шушы ачы сугыш сынауларын үтә, ул берникадәр вакыт фашистлар кулында әсирлектә була. (Авылга кайткач, бабам бөтен документларын, кәгазьләрен, күп кенә фотоларын утка яга). 


       Гарифулла бабам 53 ел тыныч тормышта гомер иткәч, 1997 нче елның 20 нче октябрендә якты дөньядан китә. Шундый батыр, кыю, куркусыз, сабыр бабаем белән мин бик горурланам.


Мифтахова Ания, 


Наласа  урта мәктәбенең 


11 нче  сыйныф   укучысы








                                        Тракторчы апаем


                              1941 елдан башланган дәһшәтле                                                               еллар    минем  әбиемнең апасы


                     Фәрзәнә    Гыйләҗиеваның   да                                                бөтен уй-хыялларын чәлпәрәмә


                        китерә.   Бөек    Ватан   сугышы                 башланганда   аңа  19 яшь була.


                                        Фәрзәнә               апаны      һәм                         башкаларны       еракка,     окоп


 казырга җибәрәләр. Шул вакытлар турында ул: ”Бик салкын,  ачлыктан, хәлсезлектән авыр ломнарны тотып торып булмый иде. Ләкин җиңү өчен түзәргә тырыштык”, – дип сөйләгән. Колхозда эшли алырлык ир- атлар калмаганлыктан, трактор штурвалы артына утыру да хатын-кызларга туры килә. Авылның берничә хатын-кызы белән  Фәрзәнә апа  тракторчылыкка укый. Ачлы –туклы булсалар да, үзләрен аямыйча, көнне төнгә ялгап эшлиләр.  


       Кызганыч, Фәрзәнә апа инде бу якты дөньяда юк. Аның фидакарь хезмәтен Зәйтүнә әбием гел искә ала  һәм горурлану хисләре белән сөйләргә ярата.  ”Апай безне ачлыктан коткарды. Сугыш кырында сөйгәнен югалткан Фәрзәнә апай гомере буе ялгыз яшәсә дә, тормышның авырлыкларына бирешмәде, гомеренең соңгы  көннәренә кадәр безгә терәк булды”, - ди, үзе дә сугыш чоры авырлыкларын күргән әбием.


Габдрахманов Рафил, 


Наласа  урта мәктәбенең 


11 нче  сыйныф  укучысы





          Җиңү язы! 71 нче яз! Бөтен кешелек дөньясы өчен зур бәйрәм, олы тантана! Ләкин бу - күз яшьләренә уралган бәйрәм. Чөнки ул миллионнарның гомерен  өзгән, бихисап язмышларны имгәткән иң зур фаҗига булып, йөрәкләргә кереп калды.


         Наласа урта мәктәбе коллективы  һәр  елны  җиңү  бәйрәмен зур әзерлек белән  каршылый.  8 нче майда  Наласа  авыл җирлегендә Бөек Җиңүнең 71 еллыгына багышланган митинг үткәрелде. Аңа тыл хезмәтчәннәре һәм сугыш чоры балалары чакырылган иде. 6-7нче  сыйныф  варислары  ветераннарны  котлап бик матур  чыгыш  ясадылар. Мәктәбебез  укучылары, укытучылар  белән  берлектә, авыл урамнары буйлап,  шарлар,   үзләре  ясаган  чәчәкләр күтәреп, парадка  чыкты. Быел “Үлемсез  полк”  акциясенә  теләктәшлек  белдереп, авылыбызның  орденлы  каһарманнары  портретларын да  ясаттык.


       Тыл хезмәтчәннәре  һәм Бөек Ватан  сугышында ятып  калган  авылдашларыбыз  истәлегенә  куелган  һәйкәлләрне ел  дәвамында  карап, чистартып  торабыз, изге ихтирамыбыз билгесе булган бу һәйкәлләргә һәр бәйрәм саен  чәчәкләр, веноклар куябыз. Безгә  тыныч  тормыш  бүләк  итүче  авылдашларыбызны  онытырга  хакыбыз  юк!  


      Күкләребез аяз, дөньяларыбыз имин, көннәребез тыныч булсын!


                                                        А.М. Хасанова, Наласа урта мәктәбенең


тәрбия эшләре буенча директор урынбасары

                Дәү бабам.


Минем Дәү бабам


Сугышта башын салган.


Көрәшеп безнең өчен


Тынычлык яулап алган.





Әби сөйли Дәү бабамның


Яу кырында булганын.


Бер тапкыр да “әти” сүзен


Әйтә алмый калганын.





Каты сугыш булган икән 


Днепр буйларында.


Дәү бабамның батырлыгы


Гел минем уйларымда.


               


Шәяхмәтова Фәнүзә


Утар-Аты төп гомуми белем мәктәбенең 4 нче сыйныф укучысы 











Җиңү бәйрәме.


Яу кырында ятып калган


Күпме совет солдаты.


Гомерләре исәбенә


Килде Җиңү бәйрәме!





Җиңү килде май аенда.


Бөтен дөнья ямьләнде.


Урам тулды халык белән


Чын бәйрәмгә әйләнде!


    


Моратова Ләйлә


Утар-Аты төп гомуми белем мәктәбенең 4 нче сыйныф укучысы 


























                Сугыш.


Күпме кеше һәлак булган 


Бөек Ватан сугышында. 


Явыз фашист безнең илне


Ут эзендә тотканда. 





Олысы да, кечесе дә


Кулына корал алган.


Бик күпләре, корбан булып


Яу кырларында калган.





Бер генә йорт та калмаган,


Сугыш җиле тимәгән.


Ул елларда кешеләрнең


Күзеннән яшь кипмәгән.





Сугышта җиңүчеләргә


Рәхмәтем бик зур минем	


Алар тырышлыгы белән


Сокланып калган илем!


           Низамов Ринас


Утар-Аты төп гомуми белем мәктәбенең 4 нче сыйныф укучысы 





Сугыш.


Солдатлар киткән сугышка,


Ватанын саклар өчен.


Курыкмыйча сугышкан ул


Гаиләсен яклар өчен.





Яшь хатыннар тол калганнар,


Ә балалар- әтисез.


Әтиләр яудан кайтмаса, 


Кояш та хәтта төссез.


            


Мостафина Зөлфия


Утар-Аты төп гомуми белем мәктәбенең 4 нче сыйныф укучысы 

       Халыкның  милләт буларак яшәешен, телен, гореф – гадәтләрен, мәдәниятын  һәм әдәбиятын саклауда язучылар, шагыйрьләр  иҗаты зур урын  алып   тора.    Билгеле булганча, республикабызның  язучылар берлегендә торучыларның күбесе  пенсия яшендәге каләм әһелләре. Әдәбиятка яшьләр кирәк, ә яшьләр - безнең укучыларыбыз. Шуңа да, талантлы яшь каләм тибрәтүчеләрне барлау, аларга әдәби осталыгын үстерүдә ярдәм күрсәтү –  татар теле һәм әдәбияты укытучыларының  иң мөкатдәс максатларыннан берседер.


       Каләм тибрәтүчеләр арасында сәләтле яшьләрне ачыклау, берләштерү, иҗади активлаштыру максатыннан ел саен районда һәм республикада төрле бәйгеләр уздырылып килә. Бу бәйгеләрдә безнең мәктәп укучыларыбыз да бик теләп катнаштылар һәм уңышларга ирештеләр.


         3  нче сыйныф  укучысы Габдрахманова  Зилә "Китап - белем  чишмәсе" республика конкурсының “Иң яшь шагыйрә” номинациясендә  җиңү яулады.


         11нче сыйныф укучысы    Мифтахова Ания  VIII Бөтенроссия "Илһамлы каләм" әдәби әсәрләр  бәйгесендә   катнашты.


        «Илһам» бөтенроссия яшь язучылар бәйгесендә мәктәбебезнең    6 нчы сыйныф укучысы Гафурова Азалия һәм 8 нче сыйныф укучысы Нәҗметдинова Камилә икенче турга узып,   12 нче апрельдә  «Пирамида» мәдәни-күңел  ачу комплексында үткәрелгән  йомгаклау кичәсендә катнаштылар. Камилә драматургия буенча     II урын яулады, диплом һәм акчалата сертификат белән бүләкләнде.   


        II Төбәкара “Җиңү җыры” әдәби конкурсында 10 нчы сыйныф укучысы Сафиуллина Алисә дипломга  ия булды. 


      «Алиш эзләреннән»  исемендәге II төбәкара  фәнни-гамәли конференциясендә Төхфәтуллина Зөлфинә лауреат дипломы белән бүләкләнде.    


        Укучыларыбыз        районда        үткәрелгән бәйгеләрдән дә читтә калмыйлар. Ашытбаш мәктәбендә  үткәрелгән “Тукай төрле телләрдә яңгырый”  бәйгесендә ике укучыбыз дипломант булсалар, республика хәрби комиссариатының Арча һәм Әтнә районнары буенча бүлеге белән берлектә ”Арча хәбәрләре” газетасы сайтында Җиңү көне уңаеннан   үткәрелгән   сугыш    турындагы   шигырьләр   бәйгесендә 6 сыйныф   укучысы Төхфәтуллина Зөлфинә II урын яулады.


    Афәрин , укучылар! Киләчәктә дә  иҗади  уңышлар телибез!  


Г.В.  Габдрахманова, 


Наласа  урта мәктәбенең татар теле һәм әдәбияты 


укытучысы









































Кошлар алып кайтыр язларда.





Бакыева Илүзә, 


Казанбаш төп  мәктәбенең  


7 сыйныф укучысы








      25 майда Наласа урта мәктәбендә соңгы кыңгырау яңгырады. Мәктәбебез коллективы, әти- әни ләр, чыгарылыш сыйныф укучылары өчен  быелгы бәйрәм аеруча да куанычлы булды.  Тантана ремонттан соң яңартылган  мәктәбебездә үтте.  Зәвык белән  яңартылган, чәчәкләргә күмелеп утырган мәктәбебез бәйрәмгә ямь өстенә ямь булды. 


          Күңелләрдә гомерлеккә уелып калачак шатлыклы да, моңсу да булган бу тантаналы бәйрәмдә иңнәрендә очар канат тойган чыгарылыш сыйныф укучылары мәктәп, укытучылар коллективы белән саубуллаша. Чыгарылыш сыйныф укучылары өчен дәрескә чакыручы кыңгырау соңгы тапкыр чыңлый. Соңгы кыңгырау  ул зур тормышка юл аласы егет һәм кызларга алдагы көннәрнең гаҗәеп матур да, тынгысыз да, соклангыч та һәм авыр да буласын искәртеп тора кебек.     


       Быел мәктәбебездә  11 нче сыйныфны – 3, 9 нчы сыйныфны – 7 укучы тәмамлый.  11нче сыйныф укучылары - минем беренче чыгарылышым. Шуңа күрә алар миңа аеруча  кадерле. Алар шук, шаян, шул ук вакытта бик тырыш укучылар булдылар. Мәктәп, район, республика күләмендә үткәрелгән төрле бәйгеләрдә актив катнаштылар, зур җиңүләр яуладылар. Соңгы 3 елда гына да алар район олимпиадаларында  мәктәп данын яклап  14, төрле бәйгеләрдә  25 призлы урын алдылар. 


         Кадерле укучыларым, Ания, Рафил, Искәндәр! Алда – чыгарылыш имтиханнары. Бердәм дәүләт имтиханнарын уңышлы тапшырып, үзегез сайлаган һөнәрләрегезгә тугры калып,  чын кеше булыгыз!


         Чыгарылыш сыйныф укучылары! Мәктәптә үткән балачагыгызның бүтән беркайчан да кире кайтмавын уйлагач, ямансу булып китә. Тормышта һәр нәрсәнең үз вакыты була. Сезнең язмышыгызда да зур борылышлар чоры җитте. Хәзер сезнең яшьлегегезнең  иң матур чагы, аның кадерен белегез һәм алда торган зур тормышны матур итеп башларга тырышыгыз. Хәерле юл сезгә!


Г. Р. Шагисламова, 


Наласа  урта мәктәбенең 


                                                                                                                                             татар теле һәм әдәбияты 


укытучысы

  Тынычлык  телим  җиргә





Күп  күргән  безнең  Илебез                                 


Куркыныч  сугышларны.


Сугыш  җәлләп  тормый  бер  дә


Олыны,  балаларны.





Күп  шәһәрләр  җимерелгән,


Күпме  авыллар  янган,


Күпме  батыр  егетләр  


Сугыштан  кайтмый  калган.





Тынычлык  телим   илемә,


Тынычлык  телим  Җиргә.


Тыныч  көннәргә  сөенеп, 


Шатланып  яшик  бергә!


Төхфәтуллина Зөлфинә, 


Наласа урта мәктәбенең 


6 нчы сыйныф  укучысы





    Җәйне сагыну





Ур-ра! Тагын җәй җитте,


Кояш елмая күктән.


Шушы җәйне кыш буе,


Сагынып көттек без күптән.





Шау-гөр килеп урамда,


Уйный бала-чагалар.


Көне буе хәрәкәттә,


Әрле-бирле чабалар.





Уянып китеп карасам,


Җәй түгел шул, кыш икән.


Җәйне сагынып уйлап яту,


Хыяллану шушы икән.


Гафурова Азалия, 


Наласа урта мәктәбенең 


6 нчы сыйныф  укучысы








Безнең бал кортлары





Әти урамда, көн матур анда.


Бал кортлары да оча янында.


Әтигә никтер алар тимиләр,


Әллә әтине бер дә күрмиләр?!





Ә мин ерактан карап торсам да,


Очып  киләләр,чагып китәләр.


Белдем сәбәбен: һәркөн мин иртән


Татлы бал белән  тәмләп  чәй эчәм.


Габдрахманова Зилә, 


Наласа урта мәктәбенең 


3 нче сыйныф  укучысы

       Тукай рухы һәрчак күңелдә


Тукай рухы һәрчак күңелдә,


Шунсыз яшәп булмый бүген дә.


Тукаебыз белән горурлану хисе


Чагыла һәрбер татар йөзендә.


Буыннардан буыннарга күчеп,


Һәр күңелгә милли орлык чәчеп,


Ныклы адым белән алга бара


Тукай рухы татар илендә.


Нәҗметдинова Камилә, 


Наласа урта мәктәбенең 


                                                         8 нче сыйныф  укучысы





.


�         


          Тукае булган халык бәхетле!


   26 апрель – татар шагыйре  Габдулла Тукайның  туган көне  Татарстанда күркәм традициягә әверелеп, Туган тел көне буларак билгеләп үтелә. Югары шигъриятнең какшамас күперләре белән төрле мәдәни традицияләрне бергә кушып, шагыйрь Россиягә һәм бөтен дөньяга татар рухының байлыгын күрсәтте, төрле милләт һәм дин вәкилләрен тынычлыкка, дустанә яшәүгә һәм хезмәттәшлеккә өндәде. Тукайда эчкерсез ватанпәрвәрлек, туган җиренә карата мәхәббәт, рухи тамырларына тугрылык һәрвакыт алдынгы карашларга ачыклык, татарларның рус халкы һәм бөтен төрки дөнья белән бердәмлегенә ышаныч белән үрелеп барды. Кыска, ләкин иҗади казанышларга бик бай тормыш кичереп, ул татар әдәбиятында гына түгел, халык күңелендә дә җуелмаслык эз калдырды. Горурланып һәм хөрмәтләп, аны “безнең Тукай” дип атый алабыз.


     Бу көн - татар халкының бөек шагыйре Габдулла Тукайның туган көнендә мәктәпләрдә оештырылган Тукай айлыгына нәтиҗәләр ясау көне дә. Тукай айлыгы кысаларында оештырылган чараларның максаты – татар теленә, Габдулла Тукай әсәрләрен өйрәнүгә кызыксыну  тудыру, туган телгә ихтирамлы караш тәрбияләү.  


   Габдулла Тукайның тууына 130 ел тулу уңаеннан төрле чаралар уздырылды, укучыларыбыз тарафыннан Г.Тукай әсәрләренең геройларын төрле яклап чагылдыру күздә тотылды. Кулдан эшләнгән әйберләр, төрле иллюстрацияләр, сәхнәләштерелгән эпизодлар моның ачык мисалы булып тора. Үткәрелгән бәйгеләр, фәнни конференцияләр Г. Тукай тормыш юлын һәм иҗатын төрле яклап тирәнтен өйрәнергә ярдәм итте. Укытучылар һәм укучылар әлеге чараларда актив катнаштылар, куанычлы нәтиҗәләр күрсәттеләр. Һәрвакыт шулай бердәм булыйк, бергә эшлик!


                                                                  Милли  мәсьәләләр буенча методист 


                                                                 Мостафина Энҗе Габдулатҗан кызы








�

                                   Буран 


                        (Тукайга ияреп....)





Җылы өйдә  яттым да, чыктым урамга, ә анда:


Кар оча, кар себрелә, кар котрына һәм кар ява.


Кар бәрә йөзгә рәхимсез, күз ачкысыз бу буран


Эш ясыйм дип кешеләргә,бар җиһанны тутырган.


Төн караңгы, давыл дулый, шомлана бит күңеле


Күктәге ай да куркынган: бер сары, бер ак төсле,


Мин барам бер тар сукмактан, күренми һичбер кеше,


Бары  җил  котыра, ярсый, бернигә китми исе.


Әйтерсең, ычкынган баудан Каф тау арты җеннәре, 


Я булмаса, бала-чага  тузгыта  мендәрләрне.


Кар булып җирдә очамы ушбу мендәр йоннары?


Мамык кебек йомшак түгел, чеметә борыннарны.


Сукранам мин, бара алмыйм, аяк көрткә төртелә,


“Нәрсә калган сиңа,-“ диеп гүя миннән ай көлә.


          


                Ай һәм кояш





Һималая тау өстендә серле ишек , 


Кояш өчен Ходай аскан алтын бишек; 


Җил фәрештә йокысына сакта тора, 


Тирбәтә һәм ихласланып укый дога.





Кояш йокысыннан уянуга исә, 


Җил шул вакыт җилбер-җилбер итеп исә; 


Йөгерек җил һәр нәрсәгә тиеп үтә: 


“Уяныгыз, торырга  да вакыт җитә!”





Таң атуга эшен башлый Кояш агай, 


Җылы урынын ала аның энесе Ай: 


Йоклый бергә йолдызлар да өелешеп, 


Чулпан йолдыз бераз кала китми кереп.





Тәмле йоклап Ай бишектә мәгърибкәчә, 


Йолдызлары белән чыгып, нурын чәчә; 


Ике туган агай-эне - Кояш һәм Ай -


Дус һәм тату, шатлык өләшәләр шулай.











                                Гобәйдуллина Нәзилә,


            Яңа Кишет төп гомуми белем мәктәбенең 


                           6  сыйныф укучысы

                                                             Адәмнең кыйммәтен адәм белер





   Һәрбер урман үз агачы, һәр тау үз кыясы, һәр болын, ялан үз чәчкәсе белән күркәм булган кебек,  һәрбер милләт тә үзенең талантлы, атаклы ул-кызлары белән күркәм. Илне ил итеп, халыкны халык итеп күтәрүче дә -  алар. Андый улларыбызны һәм кызларыбызны  халкыбыз онытмый: исемнәрен мәңгегә алтын хәрефләр белән халык тарихына һәм халык күңеленә язып куя. Халык мәхәббәтен яулаган  лаеклы шәхесләр хөрмәтенә мемориаль такта кую – халык күңелендә мәңгегә урнашып калуның бер чагылышы.


           9 нчы  апрельдә Казанбаш  мәктәбендә Татарстанның халык язучысы, Г. Тукай исемендәге Дәүләт бүләге иясе, күп санлы әсәрләр авторы  Г. Ахунов  истәлегенә   мемориаль такта куелды.  Булачак язучы нәкъ менә шушы мәктәптә  4 нче сыйныфтан   белем алган. Әдипнең тормышы һәм иҗаты белән бәйле кызыклы вакыйгалар турында  язучының кызы Наилә Ахунова , язучылар Данил Салихов,  Ольга Левадная һәм балалар шагыйре Ләбиб Лерон сөйләделәр.  


      Мемориаль такта ачу тантанасы белән зурланган тагын бер олы язучыбыз - ул Габдулла Тукай бүләге  лауреаты, Татарстанның халык язучысы Мөхәммәт Мәһдиев. Бу тантана Г. Камал исемендәге Сикертән   мәктәбендә 16 нчы апрель көнне   үтте. Мөхәммәт ага Мәһдиев  дәһшәтле Бөек Ватан сугышы елларында әлеге  мәктәптә укыган. Бәйрәмдә Саҗидә Сөләйманова премиясе лауреаты, язучының кызы – Гәүһәр Хәсәнова, Арча муниципаль районының башкарма комитеты җитәкчесе урынбасары Рамил Гарифуллин, Арча мәгариф бүлеге җитәкчесе Зөлфәт Дәүләтбаев, Арча мәгариф бүлегенең милли мәсьәләләр бүлеге методисты Энҗе Мостафина, Татарстан Республикасының  Габдулла Тукай фонды президенты  “Ватаным Татарстан”газетасының   парламент хәбәрчесе  Риман Гыйлемханов,  укучылар сарае каршында оештырылган   “Нур” телерадио студиясе  яшь  хәбәрчеләре катнашты. Тантанага килгән кунакларның истәлекләре  укучылар чыгышы белән үрелеп барды. Гәүһәр ханым әтисенә  кагылышлы хатирәләре белән уртаклашты. Олы шәхесләрне хөрмәтләп, сагынып искә алдылар. 


 7 нче майда Яңасала мәктәбендә  күренекле якташыбыз   Г.Тукай исемендәге Дәүләт премиясе лауреаты,Татарстанның халык язучысы   Гомәр ага Бәширов истәлегенә мемориаль такта кую тантанасы булды.  Әлеге тантанада язучының оныгы Гәүһәр Хәсәнова (Мәһдиева), якташ язучыбыз, "Казан утлары" журналының җаваплы сәркатибе  Вакыйф Нуриев,  "Безнең мирас" журналының бүлек мөхәррире Ленар Гобәйдуллин   катнашты. Тантананы  укучылар чыгышы  тагын да җанландырды. Нәни шагыйрьләр үзләре иҗат иткән шигырьләрен сөйләделәр.


Хезмәтләре белән илебезнең көч-куәтен арттыруга үзләреннән лаеклы өлеш керткән  данлыклы якташларыбызның дә исемнәре онытылмый. 9 нчы апрельдә Казанбаш авылында   30 елдан алып Арча районы “Игенче” колхозы белән җитәкчелек иткән  фидакарь йөрәкле  якташыбыз, Социалистик Хезмәт Герое Мирбат Хәстиев хөрмәтенә дә ул  укыган мәктәп стенасына  истәлек тактасы куелды. Хәзер лаеклы ялда булган укытучы Римма Хәстиева,  Татарстанның атказанган табибы, Арча йөрәк-кан тамырлары үзәге җитәкчесе Ринат Хәстиев, "Казан арты" тарих-этнография музее җитәкчесе урынбасары Шәфигулла Гарипов,   Россиянең Халык мәгарифе отличнигы Ринат Фазлыяхмәтов тантанада ясаган чыгышларында Мирбат аганы кызыклы шәхес һәм  кешелекле җитәкче буларак ачып бирделәр.


5 нче май көнне Носы мәктәбендә  кызы Венера ханым, кияве Җәмил әфәнде, энесенең кызлары Суфия, Резеда ханым, укучыбыз шагыйрь һәм фән докторы, профессор Рифат Җамал, район мәгариф идарәсе җитәкчесе урынбасары Зөлфия Ситдикова, район мәдәният идарәсе җитәкчесе Рамил Мөхетдинов, “Арча хәбәрләре” газетасы хәбәрчесе Румия Надыршина,  авылның тыл һәм хезмәт ветераннары, ветеран укытучылар катнашында  Социалистик Хезмәт Герое Галимулла Әсхәдуллин  хөрмәтенә истәлек тактасы ачу тантасы булды.  Ул 1942 нче елда Носы җидееллык мәктәбен тәмамлый. 	. Фидакарь хезмәте өчен Ватаныбызның олы бүләкләренә лаек була: Хезмәт Кызыл Байрагы ордены, "Хезмәт даны” медале, Ленин ордены һәм "Алтын йолдыз” медале, "Хезмәт ветераны” медале белән бүләкләнә. 1975 нче елда Галимулла Әсхәдуллинга Социалистик  Хезмәт Герое исеме бирелә. 1974-1984 нче елларда СССР Верховный Советы депутаты.


     	 Шушмабаш мәктәбе дә шундый ук мәртәбәгә иреште: бу мәктәпнең стенасына да 1969-1971 нче еллардә әлеге мәктәпнең укучысы булган Социалистик Хезмәт Герое Шәрифулла Сәгъдулла улы Сәгъдуллин  истәлегенә мемориаль такта куелды. Тантанада район башкарма комитеты җитәкчесе урынбасары Рамил Гарифҗанов   катнашты. Бәйрәмгә  Шәрифулла  аганың уллары Радик, Рәмис, Рамил һәм ветеран укытучылар, геройның  күреп белгән авылдашлары  килде. Тантанада чыгыш ясаучылар Шәрифулла аганың искиткеч тырыш, пөхтә кеше булуын, гади, аз сүзле, әмма  тапкыр һәм шаян  сүзле булуын  искә төшерделәр. “Аның тракторы елга бер тапкыр гына ремонтка керде. Көнгә 100 гектарга кадәр эш башкара иде”, - дип сагынып искә алдылар аның турында авылдашлары.


      Апаз   мәктәбе белән күп кенә күренекле шәхесләрнең язмышы бәйләнгән. Шундыйларның берсе -  Арча районының Мирҗәм авылында туып үскән Советлар Союзы Герое Сафин Нәкыйп Сафа  улы. Нәкыйп ага Мирҗәм авылында башлагыч белемне алганнан соң, 1932-1935 елларда Апаз җидееллык мәктәбендә белем алган.  7 нче май көнне шушы бөек шәхескә “1932-1935 елларда Апаз мәктәбендә укыды” дигән мемориаль такта ачу тантанасы үтте. Тантанада авыл җирлеге башлыгы, күмәк хуҗалыгы җитәкчеләре укучылар, укытучылар, авылдашлары катнашты.


Халкыбыз һәрчак үзенең тырыш хезмәтләре белән халык хөрмәтен яулаган улларын һәм кызларын олылый. Әйе, мондый хезмәт  батырларының һәм   каләм әһелләренең исеме халык хәтеренә нык кереп урнашырга тиеш. Әлеге шәхесләрнең яшәү рәвеше һәм хезмәт нәтиҗәләре  - киләчәк буынга    юлны  яктыртып  торучы   балкып янган маяк ул.


                                                                                  Милли мәсьәләләр буенча методист Э.Г.Мостафина

             Иҗат ялкынын  үрләтеп...





Хәзерге катлаулы заман тизлеге белән бердәй атларга тырышучы балаларның иҗади эш белән шөгыльләнергә теләкләре бармы? Иҗади очкыннарны ялкынга әйләндерү мөмкин эшме?


Тыйнак, аз сүзле, киң күңелле, тирә – юньгә кызыксынучан карашын ташлап, үзенчәлекле фикерләрен әйтә белүче укучы мисалында мин бу сорауларга уңай җавап бирәм.


Тугызынчы сыйныф укучысы Зиннатуллина Ландыш беренче әсәрләрен икенче сыйныфта укыганда ук яза. 2014  нче елда “Ялкын” журналы уздырган бәйгедә җинү яулап, Г.Камал театры бинасында үткәрелгән чарага чакыру алды.  2014 нче елда  “Әйтәсем килә...” дип исемләнгән иҗади эшләр җыентыгы  өчен Гариф Ахунов исемендәге әдәбият премиясе лауреаты булды. 2015 һәм 2016  нчы елларда “Алтын каләм” республикакүләм конкурста II дәрәҗә диплом белән бүләкләнде. 2016 нчы елда “Шәһри Казан” газетасы  оештырган “Печән базары” бәйгесендә катнашып, диплом яулады; Казан федераль университетында М. М.Мәһдиев турындагы язмасы белән Бөтенроссия фәнни –гамәли конференцидә катнашты; Республика хәрби комиссариатының Арча һәм Әтнә районнары буенча бүлеге белән берлектә”Арча хәбәрләре” газетасы сайтында Җиңү көне уңаеннан укучылар арасында сугыш турындагы шигырьләр бәйгесендә 3 урынга лаек булды. 


Тирә- яктагы матурлыкны, чәчәк кебек сүзләр белән тасвирлап, матурлыкны тагын да арттырырга омтылучы бу укучыга киләчәктә дә сәламәтлек һәм уңыш юлдаш булсын иде.


          Хәмидуллина З. Я., 


 Түбән Аты төп гомуми белем мәктәбенең татар теле һәм әдәбияты укытучысы.


                                         





Батырларга мең рәхмәт.


Сугыш дигән кара афәт илгә


Алып килгән күпме борчулар.


Данлы Җиңү безгә килсен өчен,


Тырышканнар безнең батырлар.


                  Җиңү көнен елда бергәләшеп


                  Билгелибез Җиңү  Паркында .


                  Безгә тынычлык бүләк иткәннәрнең


                  Баш иябез бүген каршында.


Көннәр, айлар, еллар йокламыйча


Газап чиккән әби-бабайлар.


Ачтан тилмерешеп елашканнар


Кеп-кечкенә кызлар-малайлар.


                Күрмәдек һәм күрергә язмасын


                Сугыш ачыларын безгә дә.


                Төннәрен дә тыныч йоклыйк әле-


                 Күрмик аны хәтта төштә дә .


Ямьле дөньяларда яшибез без


Җирдә тыныч  яшәү бик  рәхәт .


Якты көннәр бүләк иткән өчен


Батырларга мең-мең,  мең рәхмәт!





Илләр имин булсын


Күңелләргә никтер иркен була


Яз кояшы күктә балкыса.


Гөрләвекләр урам тутырып акса,


Кошлар кайтса туган якларга.


                     Яшел чирәм чыкса хәтфа булып,


                     Җир куеныннан чыкса җылы пар,


                     Күңелләргә никтер җылы була


                     Эреп беткәч кышкы яуган кар.


Бу, әлбәттә, бәйрәм рухы бугай-


Җиңү көнен көтә йөрәкләр.


Май бәйрәмен, Җиңү көнен котлап,


Ява бары иң зур теләкләр.


                    Җиңү көне. Барлык халыкларны


                    Яшь аралаш шатлык биләгән.


                    Әби-бабайларның тырышлыгы белән


                    Илебезгә шушы көн килгән.


Матур тормыш бүләк иткән өчен


Без аларга бик тә рәхмәтле.


Имин генә була күрсен илләр,


Кадерен белик шушы рәхәтнең.





                                          Зиннатуллина Ландыш, Түбән Аты  төп гомуми белем мәктәбенең


9 нчы сыйныф укучысы

Без һәрвакыт әзер!


     19 май - Пионериянең туган көне. Бу көнне мәктәбебезнең 4 нче сыйныф укучыларын варислар сафына кабул иттек. Димәк, мәктәбебездә варислар сафы 4 кешегә ишәйде дигән сүз. Без ел буена төрле акцияләрдә, бәйгеләрдә катнаштык. 8 нче сыйныф укучысы Йосыпова  Аида Татарстанда альтернатив энергетика куллану мөмкинчелекләре турында проект эшләре бәйгесендә җиңү яулап, Мәскәү шәһәрендә россиякүләм  олимпиадада уңышлы  чыгыш ясап кайтты.Уку елы дәвамында мин, Маликова Гүзәл, Арча укучылар сараеның “Нур” балалар телестудиясендә шөгыльләндем, ә Зиннатуллина Ландыш “Тукай якташлары” түгәрәгенә йөрде. Мин дә, Ландыш та “Алтын каләм - 2016” районкүләм фестивалендә 2 нче дәрәҗә диплом белән бүләкләндек. 19 май көнне 6 нчы сыйныф укучысы Каримова Гөлия, асфальтта рәсем ясау конкурсында “Без һәрвакыт әзер!” номинациясендә 1 нче урынны яулады. Безнең мәктәп укучылары һәр елны “Имин тәгәрмәч” бәйгесендә бик теләп катнашалар. Ә бу елны алар “Агитбригада” номинациясендә 2 нче урын алдылар. Мәктәбебез укучылары актив тимурчылар да булып торалар. “Олыларга ихтирамлы, кечеләргә игътибарлы бул!” девизы астында бик күңелле яшибез без.


Маликова Гүзәл,


Түбән Аты төп гомуми белем мәктәбенең 8 нче сыйныфкучысы

Бөек Җиңү көне


Бөек Ватан сугышында Җиңү көне уңаеннан быел да авылыбызда бик матур чаралар узды. Кушлавыч, Иске Җөлби авылларында, кызганычка каршы, барлык сугыш ветераннарыбыз да инде вафат. Шулай да әлеге бәйрәм көне белән уртаклашырга барлык тыл ветераннары һәм сугыш чоры балалары чакырулы иделәр. Очрашу Кушлавыч авыл клубында башланып китте. Барлык катнашучыларның да сугыш чоры авырлыкларын сурәтләгән видеофильм караганда күзләрендә яшь иде...


   Ә менә әдәби-музыкаль бәйрәм чарасы күңелләрне күтәреп, аяз, матур бәйрәм көненә ямь өстәде. Котлаулар, эчкерсез аралашу белән барган митингтан соң, барлык авылдашлар сугыш кырларында ятып калган туганнарыбыз, якташларыбыз истәлегенә һәйкәлгә венок салдык...


    Клубтагы очрашудан барлык өлкәннәребез Тукаевларның Кушлавычтагы музей-йортына юл алдылар. Клуб кебек үк яңартылган, төзекләндереп баетылган музейда кунак булдылар...


    Бәйрәм очрашуы Кушлавыч мәктәбендә чәй өстәле артында тәмамланды. Барлык кунакларыбыз яшьлек хәтирәләрен искә алып ял иттеләр. Чакырылган, инде олыгаеп килеп тә күңел көрлеген саклап, тормышның ямен тоеп яши белгән өлкәннәребездән рәхмәт сүзләрен ишетү җанга рәхәтлек өстәде. 


    Кадерле ветераннар, сугыш чоры балаларын Авыл җирлеге, Кушлавыч мәктәбе, Кушлавыч клубы, китапханәсе һәм Тукаевларның музей-йорты коллективлары исеменнән тагын бер кабат шушы матур бәйрәм, Бөек Җиңү көне белән котлыйбыз!!!





Әюпова Р.Ф.,





Кушлавыч төп гомуми белем мәктәбенең татар теле һәм әдәбияты укытучысы 














    








Сугыш чоры балалары хәтирәләреннән


 


Мин, Хәнәфиева Кафия Хәсәнҗан кызы, 1929 нчы елның 16 февралендә Арча районы Кушлавыч авылында урта хәлле крестьян  гаиләсендә туганмын. Сугыш башланганда миңа 11 яшь иде. Әтине 1942 нче елны сугышка озаттык. Әни кулында без 4 кыз калдык. Иң олы бала мин, ә иң кечкенә сеңлебез Фатыймага 3-4 ай гына иде. Бик авырлык белән яшәдек. Әни көне- төне колхоз эшендә булды. Бервакыт шулай басудан ике-өч уч ашлык алган. Күрүчеләр аны чакканнар. Өйгә тентү киләсен белгәч, әни җаным теге ашлыкны артка тирес астына яшерә. Бер көннән Әтнәгә военкомга алып китәләр. Мин һәм кечкенә бәбиебезне күтәреп киттек Әтнәгә. Алай-болай әнине төрмәгә алып китсәләр,  мин сеңлемне алып кайтып китәргә тиеш. Военком мәрхәмәтле бәндә була: “Апа, нигә алдың, бүтән алай эшләмә,”- дип шелтә генә белдерә. Әни инде: “Балаларны ачтан үтермәс өчен, “- ди. Шуннан кайтып киттек инде.Олы бала булгач, бөтен йорт эшләре минем өстә иде. Уйнап йөрүләрне белмим дә мин. Өйдәге кызлар, ашар өчен, песи борчаклары җыеп куя торганнар иде. Үсә төшкәч,  урман кисү эшләрендә катнаштым. Кияргә кием “сәләмә” исемле иде. Әтнәдән берәү килеп чабата сата торган иде. Безнең гаиләгә әнинең энесе ( ул Казанда тегермәндә эшли иде) кулыннын килгәнчә ярдәм итте. Әтинең үлү хәбәрен алуны бик авыр кичердек. Сугыш беткәнне бөтен халык басуда вакытта килеп әйттеләр. Чәчү вакыты иде. Бар халык шатланды: уйнады, җырлады, биеде. 7 класс белем алдым. Пионер булдым. Казанда вогонстройда эшләдем. Авылга кайткач, 20 елга якын ашханәдә эшләдем. Колхоз эшләрендә актив катнаштым.


Яңа заман балалары без күргәнне күрмәсен  иде,  дип телим. Сугыш афәтләре бүтән кабатланмасын. Бар халык мул тормышта яшәсен. Бүгенге рәхәтлекнең кадерен белсеннәр иде!


Әюпова Р Ф.,


Кушлавыч төп гомуми белем мәктәбенең 


татар теле һәм әдәбияты укытучысы 

